
Ymateb Cynghrair Siarter Tlodi Tanwydd Cymru i Ymgynghoriad Llywodraeth Cynulliad Cymru ar ei Strategaeth Tlodi Tanwydd 
4 Ionawr 2010

Mudiad sydd newydd ei sefydlu yw’r cynghrair tlodi tanwydd a’i nod yw sicrhau sylw i’r agenda tlodi tanwydd yng Nghymru ac ymgyrchu i ddileu tlodi tanwydd yng Nghymru. Ein nod yw gwneud hyn mewn cydweithrediad â Llywodraeth Cynulliad Cymru.
Mae’r cynghrair yn cynnwys nifer o’r prif fudiadau sy’n gysylltiedig â’r agenda tlodi tanwydd ac fe’i harweinir gan NEA Cymru a Llais Defnyddwyr Cymru. Yr ydym yn cynnwys mudiadau sy’n cynrychioli’r prif grwpiau sy’n cael eu heffeithio gan dlodi tanwydd megis plant a phobl ifanc, pobl ag anableddau, pobl â chyflyrau iechyd tymor hir, tenantiaid tai cymdeithasol, pobl sy’n byw mewn cartrefi anodd eu trin mewn ardaloedd gwledig, pobl ar incwm isel a phobl hŷn. Mae nifer aelodau’r cynghrair yn tyfu’n gyson ond ar hyn o bryd mae dros 40 o fudiadau, 19 Aelod Cynulliad a 2 Aelod Seneddol wedi ymaelodi. Mae siarter y cynghrair hefyd wedi derbyn cefnogaeth gyhoeddus gan Jane Davidson, y Gweinidog â chyfrifoldeb dros dlodi tanwydd, a Carwyn Jones, Prif Weinidog newydd Cymru. Mae’r siarter hefyd wedi derbyn cefnogaeth drawsbleidiol gyffredinol drwy gyfrwng Ddatganiad Barn 2009 -0097 yng Nghynulliad Cenedlaethol Cymru a Chynnig Cynnar yn y Dydd 260 yn Senedd y DU.
Aelodau grŵp llywio’r cynghrair yw: Age Concern Cymru a Help the Aged yng Nghymru, Gofal a Thrwsio Cymru, Plant yng Nghymru, Cyngor ar Bopeth Cymru, Cartrefi Cymunedol Cymru, Llais Defnyddwyr Cymru, Anabledd Cymru, Rhwydwaith Dileu Tlodi Plant Cymru, Cymorth Canser Macmillan, NEA Cymru, Oxfam Cymru, Shelter Cymru a Chanolfan Eco Gorllewin Cymru.

C1: A ydych yn cytuno â'r diffiniad o dlodi tanwydd fel yr amlinellir yma? Rhowch dystiolaeth i gefnogi eich ymatebion.
Mae’r diffiniad o dlodi tanwydd a roddir yn y strategaeth ddrafft yn cyd-fynd â’r un a geir yn Strategaeth Tlodi Tanwydd y DU 2001.  Hoffem nodi hefyd fod tlodi tanwydd difrifol yn cael ei ddiffinio fel yr angen i wario 20 y cant o incwm i gynnal lefel cynhesrwydd digonol
.  Yr ydym yn ofni bod llawer o’r rhai sydd mewn tlodi tanwydd yng Nghymru mewn tlodi tanwydd difrifol mewn gwirionedd ac mae’n bosibl y bydd angen atebion gwahanol a lefel uwch fyth o gymorth i’r bobl hynny sydd ar gyrion tlodi tanwydd.
Yn ein siarter yr ydym yn galw am ddata dibynadwy i ddangos pwy ac ym mhle mae’r bobl sy’n profi tlodi tanwydd yng Nghymru. Byddai angen i’r data hwn hefyd ddangos a yw tlodi tanwydd wedi bod yn dwysau yn ogystal ag ehangu er mwyn sicrhau bod cynigion i fynd i’r afael â thlodi tanwydd yn seiliedig ar ddealltwriaeth drylwyr o’r sefyllfa.
C2: A ydych yn cytuno â'r dull cyffredinol arfaethedig hwn o weithredu?
Gweler ein hymateb mwy manwl i’r cwestiynau eraill.
C3: A ydym wedi nodi'r holl ddulliau priodol?
Yr ydym yn croesawu’r ffaith bod y strategaeth yn cydnabod y dylanwad anuniongyrchol y gall Llywodraeth Cynulliad Cymru ei gael ar faterion sy’n parhau yng ngofal Llywodraeth y DU, ond mae’n amlwg bod llawer o ddulliau eraill heb eu cynnwys. 
Dylai’r strategaeth gynnwys mwy o wybodaeth ar sut y bydd Llywodraeth Cynulliad Cymru yn gweithio â Llywodraeth y DU i ddod â chyfran deg o gynlluniau effeithlonrwydd ynni'r DU i Gymru ac i sicrhau eu bod yn cael eu hanelu at y bobl fwyaf agored i niwed. O gofio bod y dull arfaethedig yn rhoi pwyslais ar wneud y gorau o arian y cwmnïau ynni cyn bod arian Llywodraeth y Cynulliad yn cael ei ddefnyddio, yr ydym yn credu y byddai cynnwys yr wybodaeth hon yn welliant sylweddol.
Nid yw’r Taliad Tanwydd Gaeaf yn cael ei grybwyll yn y Strategaeth ond teimlwn y dylai Llywodraeth y Cynulliad roi cymorth i aelwydydd agored i niwed yng Nghymru drwy bwyso ar Lywodraeth y DU i ofalu bod y Taliad Tanwydd Gaeaf ar gael i grwpiau agored i niwed eraill heblaw pensiynwyr. 
Yr ydym yn croesawu’r sôn am allu Llywodraeth y Cynulliad i ddylanwadu ar Lywodraeth y DU yn achos budd-daliadau a gobeithiwn y manteisir ar y dylanwad hwn i sicrhau bod pobl sy’n gymwys i dderbyn y budd-daliadau presennol yn manteisio arnynt, drwy ymestyn y cynlluniau sy’n annog pobl i hawlio budd-daliadau i gynnwys grwpiau agored i niwed eraill ac ymgorffori cyngor a chymorth effeithlonrwydd ynni yn y cynlluniau hyn.
Er mwyn dylanwadu’n effeithiol ar Lywodraeth y DU mewn materion sy’n effeithio ar dlodi tanwydd yng Nghymru ond sydd heb eu datganoli, teimlwn y dylai Llywodraeth y Cynulliad sefydlu tasglu tlodi tanwydd gweinidogol ar draws adrannau. Byddai’r grŵp hwn o Weinidogion Cymru’n gyfrifol am gyflawni dyletswyddau cyfreithiol y llywodraeth ar dlodi tanwydd fel y bydd gweithredu ar dlodi tanwydd yn cael ei ymgorffori mewn strategaethau ar draws y llywodraeth. Dylai’r tasglu hwn gadw mewn cysylltiad agos a chwrdd â gweinidogion y DU, er mwyn dylanwadu ar feysydd y tu hwnt i’w reolaeth uniongyrchol. 

Yng Nghymru, mae gan Lywodraeth Cynulliad Cymru y gallu i osod dyletswydd statudol ar awdurdodau lleol i fynd i’r afael â thlodi tanwydd. Gwelir enghraifft o’r modd y defnyddiwyd y dull hwn mewn adrannau eraill o Lywodraeth y Cynulliad yn y Mesur Plant a Theuluoedd. Fodd bynnag, nid yw’r strategaeth yn nodi’r dull hwn er ei fod yn cydnabod y potensial pwysig mewn awdurdodau lleol i fynd i’r afael â thlodi tanwydd yng Nghymru. Credwn na chaiff y potensial hwn ei wireddu’n llawn heb arweiniad strategol clir gan Lywodraeth Cynulliad Cymru, ynghyd â'r adnoddau i’w ategu. 
C4: A ydych yn cytuno â'r dull arfaethedig o weithredu mewn perthynas â chyngor a chymorth?
Gweler ein hymateb i gwestiynau mwy manwl isod.

C5: A oes unrhyw beth arall y dylai Llywodraeth Cynulliad Cymru fod yn ei wneud i helpu i sicrhau bod sefydliadau ledled Cymru a'r DU yn cydweithio'n effeithiol er mwyn mynd i'r afael â thlodi tanwydd?
Byddai’n gwella’r Strategaeth pe amlinellid yn fwy manwl sut y bydd Llywodraeth y Cynulliad yn gweithio ag Ofgem a chyflenwyr ynni yng Nghymru a thrwy fod yn fwy tryloyw ynghylch y berthynas rhwng Cymru a’r sefydliadau hyn.
Mae gweithwyr rheng flaen yn allweddol i roi gwybod am y cymorth sydd ar gael i’r rhai mwyaf agored i niwed. Hoffem weld y strategaeth derfynol yn amlinellu dull strategol i ymgysylltu â’r bobl hyn i hyrwyddo cymorth i aelwydydd sy’n profi tlodi tanwydd ac i gynorthwyo pobl agored i niwed i fanteisio ar yr help hwn. Er ein bod yn cydnabod mai dyma’r swyddogaeth a fwriadwyd ar gyfer y pwynt cyswllt canolog, ni chredwn ei bod yn amlwg sut y bydd gweithwyr rheng flaen yn cael eu defnyddio i ddarparu’r cyswllt wyneb yn wyneb a fydd ei angen. 
Er bod cyfeiriad at y cynghrair yn Rhagair y Gweinidog i’r Strategaeth, yr ydym yn siomedig nad ydym wedi’n rhestru fel partner allweddol y bydd Llywodraeth y Cynulliad yn cysylltu â hwy ar y mater hwn. Mae’r cynghrair yn cynrychioli dros 40 o fudiadau o amrywiaeth eang o gefndiroedd ac mae wedi ymrwymo i gefnogi Llywodraeth y Cynulliad i gyflawni ei hamcanion tlodi tanwydd.
C6: A ydych yn cytuno â'r diffiniad o aelwydydd sy'n agored i niwed fel y nodir yn Atodiad 1? Byddem yn ddiolchgar pe bai ymatebwyr yn rhoi tystiolaeth i gefnogi eu hymateb.
Yn ôl y diffiniad cyfredol o fod yn agored i niwed, mae 85% o’r sawl sy’n profi tlodi tanwydd yng Nghymru’n debygol o fod yn agored i niwed
 ond eto nid yw’r Strategaeth yn egluro sut y bydd Llywodraeth y Cynulliad yn cyrraedd ei tharged ar gyfer 2010 ac ni ddywed ychwaith a oes dyddiad targed newydd y mae’n awr yn anelu ato. Credwn y dylid rhoi blaenoriaeth i hyn. Rhaid i unrhyw newid yn y diffiniad o aelwydydd agored i niwed ddilyn ymchwiliad trylwyr sy’n nodi pwy sydd fwyaf o angen cymorth a pha fathau o gymorth fyddai o fudd mwyaf i’r grwpiau agored i niwed hyn. Yn y pen draw credwn na fyddai grant rhannol yn llawer o fudd i bobl mewn tlodi tanwydd, yn enwedig i’r rhai mwyaf agored i niwed, gan nad ydynt yn debygol o fod â’r arian a fyddai’i angen i’w ychwanegu at gost lawn unrhyw fesurau fyddai eu hangen arnynt.
Yn y siarter yr ydym yn galw am gyllid argyfwng i sicrhau nad yw pobl agored i niwed sydd bron â chyrraedd y meini prawf cymhwysedd ac sydd angen gwres mewn argyfwng ar eu colled. Er bod cyfeiriad at hyn yn y strategaeth, ni cheir manylion am lefel y cymorth fyddai ar gael.

C7: A yw ein dull arfaethedig o weithredu mewn perthynas â rhaglenni Cymru gyfan a rhaglenni yn seiliedig ar ardal yn glir? A ydych o’r farn bod y cyfuniad hwn o ddulliau gweithredu yn briodol?
Mae ein siarter yn galw am becyn o gyngor a chymorth a fyddai ar gael i bobl mewn tlodi tanwydd o amrywiaeth o ffynonellau, gan gynnwys asiantaethau cynghori dibynadwy. Yr ydym yn bryderus na fyddai’r pwynt cyswllt canolog arfaethedig yn rhoi digon o bwyslais ar gydlynu’r asiantaethau cynghori dibynadwy presennol ac mae perygl y byddai’n ychwanegu haen arall o gost a gwaith gweinyddu pan ddylid rhoi blaenoriaeth i gynorthwyo’r asiantaethau hynny sydd eisoes yn gwneud gwaith da o ddarparu cyngor i’r mwyaf agored i niwed. Yr ydym yn tynnu sylw yn ein siarter hefyd at bwysigrwydd canfod y rhai hynny sy’n gymwys i dderbyn y cymorth sydd ar gael. Er ein bod yn croesawu newidiadau arfaethedig i sicrhau bod mwy o gymorth ar gael i bobl sy’n byw mewn cartrefi nad ydynt yn rhan o’r rhwydwaith nwy neu sydd heb waliau solid, byddem yn croesawu mwy o wybodaeth yn y strategaeth ar sut y bydd Llywodraeth y Cynulliad yn cyrraedd y grŵp cymwys newydd hwn.
Yr ydym yn arbennig o bryderus y bydd y rhaglen Cymru gyfan arfaethedig i ddisodli’r Cynllun Effeithlonrwydd Ynni Cartref (HEES) yn golygu llai o gymorth, gan ddarparu cymorth uniongyrchol i 80% yn llai o aelwydydd na HEES
.  Teimlwn fod hyn yn annerbyniol ar adeg pan mae mwy o bobl mewn angen dirfawr am gymorth. Rhaid i newidiadau i’r cynllun HEES fod yn gost effeithiol i sicrhau bod cynifer o bobl sydd angen cymorth â phosibl yn gallu elwa.
Gallai’r dull sy’n seiliedig ar ardaloedd fod yn ffordd ardderchog o gyrraedd rhai sydd fel arfer yn anodd ymgysylltu â hwy. Fodd bynnag, yr unig ddulliau sy’n seiliedig ar ardal y cyfeirir atynt yn benodol yn y Strategaeth yw’r rhai hynny sydd â phrif nod o leihau carbon yn hytrach na thlodi tanwydd, ac sy’n canolbwyntio ar ardal Blaenau’r Cymoedd
, yn hytrach nag ardaloedd gwledig, megis ardaloedd gwledig y Gogledd, y Canolbarth a’r Gorllewin lle ceir y niferoedd uchaf o dlodi tanwydd ac nad ydynt wedi derbyn dim cymorth yn y gorffennol
.  Hoffem weld dulliau sy’n seiliedig ar ardal yn rhoi mwy o bwyslais ar anghenion penodol y rhai sy’n profi tlodi tanwydd ac sy’n cynnwys ardaloedd anodd eu trin, megis y rhai nad ydynt yn rhan o’r brif rwydwaith nwy.
C8: A ydych o'r farn bod y cynigion i annog landlordiaid i wella perfformiad ynni eu heiddo yn briodol?
Nid ydym fel cynghrair yn dymuno gwneud sylw ar hyn.
C9: A oes unrhyw beth arall y dylai'r cynllun monitro a gwerthuso ei gwmpasu yn eich barn chi? A ydych yn gwybod am unrhyw ddata, neu a yw eich sefydliad yn dal unrhyw ddata, a all ein helpu i fonitro a gwerthuso ein cynnydd?
Yr ydym yn croesawu cynlluniau Llywodraeth Cynulliad Cymru i fonitro ac adrodd ar dlodi tanwydd yn fwy rheolaidd, ond byddem yn gwerthfawrogi manylion ar ba mor rheolaidd y bydd yr adroddiadau hyn yn ymddangos ac yr ydym yn ofni na fydd y gwaith hwn yn cael ei wneud tan ar ôl i’r strategaeth gael ei chyhoeddi. Er ein bod yn cydnabod yr angen i weithredu ar frys ar dlodi tanwydd a chyhoeddi strategaeth ddiwygiedig, credwn ei bod yn hanfodol bod y strategaeth yn ddigon hyblyg i alluogi Llywodraeth Cynulliad Cymru i ymateb yn ddigonol i’r dystiolaeth pan fydd ar gael, ac i ailasesu’r dull fydd ei angen, os bydd yn rhaid.
Yr ydym yn croesawu’n arbennig yr awgrym y bydd data’n cynnwys difrifoldeb tlodi tanwydd, gwariant aelwydydd ar danwydd ac effaith grantiau uniongyrchol Llywodraeth y Cynulliad. Hoffem hefyd weld y gwaith monitro hwn yn cynnwys gwybodaeth ar gyfansoddiad aelwydydd sy’n profi tanwydd tlodi, tueddiadau sylfaenol mewn tlodi tanwydd a data megis y cysylltiad rhwng cymunedau gwledig a thlodi tanwydd.
Teimlwn ei bod yn bwysig bod Llywodraeth Cynulliad Cymru yn cofio mai nod y Strategaeth Tlodi Tanwydd yn y pen draw yw sicrhau bod pob aelwyd yng Nghymru’n gallu fforddio cadw’u cartref yn gynnes. Oherwydd hyn, gallai adrodd ar allyriadau nwyon tŷ gwydr fod yn gamarweiniol. Gall cymorth i aelwydydd sy’n profi tlodi tanwydd arwain at allyriadau nwyon tŷ gwydr uwch pan mae cymorth a dderbynnir yn galluogi aelwyd i fforddio i ddefnyddio’u gwres am y tro cyntaf, efallai o ganlyniad i gynnydd mewn budd-daliadau, cael eu cyfeirio at dariff rhatach neu drwy gael gosod neu drwsio gwres canolog.
Hoffem hefyd weld y Cynllun Monitro a Gwerthuso’n cynnwys deilliannau ehangach a gyflawnwyd drwy fynd i’r afael â thlodi tanwydd, megis buddiannau cymdeithasol, iechyd ac ariannol. Ar hyn o bryd, ymddengys fod yr eitemau a awgrymir yn canolbwyntio’n bennaf ar ddeilliannau amgylcheddol, ac nad yw hynny’n cyfleu darlun cyflawn o’r deilliannau positif y gellid eu cyflawni drwy fynd i’r afael â thlodi tanwydd. Drwy fonitro’r meysydd hyn, gallai’r Cynllun ddangos beth fyddai buddiannau cost mynd i’r afael â thlodi tanwydd i feysydd polisi ehangach.

